Tusitusiga fa’amatala mai foliga mai o se mea/descriptive writing

Kasi ko’alua lē usika’i oe Lagi! 

3. 
E vivini tautulemoe loa le faailoa ao i le taaligoligoa o le po, ae taunuu loa la matou sailiga fofō i le vaomatua i le faletele e tu i le mati’e ma lona pola e tasi o lo o sisi, pei ona faasino mai e le ‘aumaga i le ‘a’ai. O le uliuli pato’i o lea vaipanoa na faigofie ai i o’u mata fefevavale ona iloa atu se fa’atino iti o lo o suluia i le malamalama o le magālafu, i luma tonu o le poutu o le faletele. E ulufale atu le uso ma’i o lo’u tina o Lagi i totonu o lo o tootuli mai le taulasea ma magamagagu aga’i i le lagi. Na tau mai loa lana fa’asesepa i le teine, liliu ma gu i ai ma u’u ana moto. O le taimi lava lena na agi atu ai se savili malosi ma tapili le afi ma fe’ilafi solo ai aloiafi i o matou luma. E foliga mai o le malosi o le mumū talalī o le afi ma le fe’ilafi o aloiafi, o le leotele fo’i lena o le lagisolo a le tino fa’aausē ua maua to’atasi atu nei i le faletele ta’alaelae, e aunoa ma ni meafale. Na faamataga moto a tuaniu uāuā a le taulasea ma lue lona tino i luma ma tua ma toe fo’i i le magamagagū. 

A ‘o Lagi lea sa muamua nofo faaseuapa i talaane o le taulasea, ua faō tonu lava i luma o le magalafu ae augapiu ma se aloiafi e pa’i i ai. A ‘o taupa’u’ū mai i fafo o’u mata i lenei va’aiga faafuase’i ua feagai nei ma matou, a’o le taimi fo’i lena na fuli ai e se lima e le iloa e se isi le tama’ita’i na mafua ai lenei sailiga matagi i le tele o aso. Na tatagi i le ta’alaelae o le fale ni po se tolu i alafau o Lagi ma e ui e leiloa atu le lima e ana, na manino le lue o le ulu o le teine ina ua palasi i ai le mamafa o lea sauaga. Ua fa’ailoga i ona foliga pa’emā ni tulagalima mūmū o se tagata. Ua amata ona tafe mai le piapia i lona gutu ma ua taavavale solo polo o ona mata. Ona soso’o ai lea ma le sosolo fa’agata o Lagi i luga o le fola ma’ama’ā o le faletele, ma ua taolo solo lana puletasi ‘ie solosolo mumū o lona aso fanau na ‘ave i ai e lo’u tina. Ua ma’osiosia atu ai ma lona manava ma ona lima, ae e foliga mai ua le toe lagona e Lagi mea o lo o tutupu i a te ia. A ‘o le taulasea, ua tu sasa’e atu nei i luga ma puna i luga o le patua o Lagi ma se’i faatātā mai le fili tasi enaena e gata i suilapalapala o Lagi ma so’ona tasasa faapei o le faiga o se solofanua. Ua ia ata fa’atevolo i luga ma so’ona fa’aaliali ana ‘a’upega pepe’a ma le ta’eta’ei. Ua soona lūlū lona ulu ma matala mai ai tauaga o lana faapatu tu sa’o i lugā. O a’u i le taimi lea, ua matua tutū fulufulu o o’u lima e o’o i o’u fulufulumata i lena taimi ma ua ‘ou fa’alogo atu i lo’u ulu ua fefete. ‘O lo’u fatu ua ta talipalau ma ‘o o’u vae ua amata ona liusuavai ponaivi ma ua sosolo atu fo’i i o’u alofivae le afu mālūlū. 

O iina na fa’ato’a gagana ai Sakaria. Na malaga fa’a’ū’ū mai lava si to’alua Saina lea o le uso o si o’u tina i le vaiaso atoa e fa’ataunu’u  le loto o lana pele ina ia su’e le taulasea. O o’u taliga i le taimi lena ua matua ofo. Talu ona nonofo le vaega lea (ua atoa le lua tausaga) ou te le’i faalogo lava o tautala le faiāvā. “Ua lava! Kasi ko’alua lē usika’i oe Lagi. Kele kele kakalo i le Akua, uma kakalo kamo’e fofō. ‘Oe lē lava faakuakua Lagi. ‘Oe ga kaulasea, Isa! Kele kele kuluku alu ‘oe seoli! ‘Ona a’apa atu lea o le mata puiti avivilu ma tulei ese le faatino’ausē mai le tua o lona to’alua ma toso mai i luga Lagi ma solo ona alafau ma le gutu i le tulimanu o lona ie solosolo . “Lava ga –fea fai mai so’o oe Lagi ia ke a’u ‘sili malosi kokogu kakou i malosi alii lalolagi? Fea? Fea fai mai oe ‘kakou iai maga faamalolo ma’i, kukuli kemogi ae lea sosolo faakemogi oe pei se gaka? Lava! Kakou ua o!” Ona fafa mai lava lea e le fitipu’u Lagi i lona patua lauiti ‘ae ‘ou mulimuli gūgū atu lava i ai. 

A ‘o le taulasea ua na o le tilotilo lē mautonu mai i la matou aumalaga. Na saogalemu loa la’u fa’apupu’u i tua o le nofoa o le piki’apu faitoto’alua a le mata puiti, tatala loa ma le fa’amalama i tua ma ‘ou fōnō i le taulasea “Kasi kaulasea kele kuluku alu seoli!” Na tau lava le taumatau o le mea avivilu i lo’u ulu ‘uma pisupo’ fai mai ai tamaiti. Ona toe liliu lea o si a matou masini i le auala na matou aga’i atu ai, ae fetalia’i leotele le ta’agulu ma le mānavanava ‘i’ī a le ma’i sa faagaulua i le nofoa i luma. (TMCHEUNG09)

